
                           Valgerður H. Bjarnadóttir

Freyja og Brísingamenið  

- Sörlaþáttur úr Flateyjarbók – endursögn VHB

Fyrir austan Vanakvísl í Asía, var kallað Asíaland eða Asíaheimur, en það fólk var kallað Æsir er það byggðu, en höfuðborgina kölluðu þeir Ásgarð. Óðinn var þar nefndur konungur yfir. Þar var blótstaður mikill. Njörð og Frey setti Óðinn blótgoða. Dóttir Njarðar var Freyja. Hún fylgdi Óðni og var frilla hans. Menn þeir váru í Asía, er einn hét Alfrigg, annar Dvalinn, þriðji Berlingur, fjórði Grerr. Þeir áttu heima skammt frá höll konungs. Þeir voru menn svo hagir að þeir lögðu á allt gjörva hönd. Þess háttar menn, sem þeir voru, kölluðu menn dverga. Þeir byggðu einn stein. Þeir blönduðust þá meir við mannfólk en nú. Óðinn unni mikið Freyju, enda var hún allra kvenna fegurst í þann tíma. Hún átti sér eina skemmu. Hún var bæði fögur og sterk, svo að það segja menn, að ef hurðin var aftur og læst, at enginn maður mætti komast í skemmuna án vilja Freyju. Það var einn dag, er Freyju var gengið til steinsins. Hann var þá opinn. Dvergarnir voru að smíða eitt gullmen. Það var þá mjög fullgjört. Freyju leist vel á menið. Dvergunum leist og vel á Freyju. Hún falaði menið af dvergunum, bauð í móti gull og silfur og aðra góða gripi. Þeir kváðust ekki féþurfi. Sagðist hver vilja sjálfur sinn part selja í meninu og ekki annað vilja fyrir hafa en hún lægi sína nótt hjá hverjum þeirra, og hvort sem hún lét að þessu betur eða verr, þá keyptu þau þessu. Og að liðnum fjórum náttum og endum öllum skildaga afhenda þeir Freyju menið. Fór hún heim í skemmu sína og lét kyrrt yfir sér, sem ekki hefði í orðið. 

Frá Óðni og Loka

Maður hét Fárbauti. Hann var karl einn og átti sér kerlingu þá er Laufey er nefnd. Hún var bæði mjó og auðþreiflig. Því var hún Nál kölluð. Þau áttu sér einn son barna. Sá var Loki nefndur. Hann var ekki mikill vöxtum. Orðskár var hann snemma og skjótlegur í bragði. Hann hafði fram yfir aðra menn visku þá, er slægð heitir. Hann var mjög kyndugur þegar á unga aldri. Því var hann kallaður Loki lævíss. Hann réðst til Óðins í Ásgarð og gerðist hans maður. Óðinn mælti hvaðvetna eftir honum, hvað sem hann tók til, enda lagði hann oft stórar þrautir fyrir hann og leysti hann þær allar vonu betur af höndum. Hann varð og nálega alls víss, þess er við bar. Sagði hann og allt Óðni, þar er hann vissi. Það er og sagt að Loki varð víss, er Freyja hafði fengið menið, og svo hvað hún hafði í móti gefið. Sagði hann enn þetta Óðni. En er Óðinn varð þess víss, sagði hann að Loki skyldi ná meninu og fá sér. Loki hvað það óvænlegt, sakir þess að enginn maður má í skemmuna komast fyrir utan vilja Freyju. Óðinn sagði, að hann skyldi fara verða og eigi aftur koma fyrr en hann hefði náð meninu. Loki sneri þá í brottu æpandi. Flestir urðu við það kátir er Loka gekk lítt til. 

Hann gengur til skemmu Freyju og var hún læst. Hann leitaði við inn að komast og gat eigi. Kuldaveður var úti mikið og tók honum fast að kólna. Hann varð þá að einni flugu. Hann flökti þá um alla lása og með öllum fellum og gat hvergi loft fundið, svá að hann mætti inn komast. Uppi allt hjá burstinni og þó eigi meiri boru fann hann, en sem stinga mætti í nál. Þá boru bograr hann inn. En er hann kom inn var hann flenneygur mjög og hugði að ef nokkur vekti, en hann gat það séð að allt svaf í skemmunni. Hann fer þá innar að sænginni Freyju og skynjar þá að hún hefir menit á hálsi sér og nistin horfðu niður á. Loki verður þá að einni fló. Hann sest á kinn Freyju og heggur, svo að Freyja vaknar og snerist við og sofnar aftur. Þá dregur Loki af sér flóarhaminn, lokkar þá af henni menið, lýkur þá upp skemmunni og fer í burt og færir Óðni. Freyja vaknar um morguninn og sér að opnar eru dyrnar en ekki brotið, en menið var í brottu hið góða. Hún þykist vita hver brögð í munu vera, gengur inn í höllina þegar hún er klædd, fyrir Óðinn konung og talar um, að hann hafi illa látið gera að stela frá henni góðgrip hennar og biður hann fá sér aftur góðgrip sinn. 

Óðinn segir að hún skuli það aldrei fá, svo að eins hefur hún að því komist,  - “nema þú orkir því að þeir konungar tveir að tuttugu konungar þjóni hvorum, verði missáttir og berjist með þeim álögum og atkvæðum, að þeir skulu jafnskjótt upp standa og berjast sem þeir áður falla, utan nokkur maður kristinn verði svo röskur ok honum fylgi svo mikil gifta síns lánardrottins, at hann þori að ganga til bardaga þessa ok vega með vopnum þessa menn. Þá hið fyrsta skal þeirra þraut lyktast, hverjum höfðingja sem það verður lagið að leysa þá svo úr ánauð og erfiði sinna fárlegra framferða. Freyja játaði því og tók við meninu. 

*****

Nokkrar hugmyndir um túlkun sögunnar

Freyja 

Freyja er Vanadís, dóttir Njarðar, systir Freys. Hún er tákn fyrir jörðina, fyrir frið (frilla) og ást. Vanir eru þekktir sem auðug þjóð, gull tengist þeim. Hún er ástkonan, en jafnframt á hún skemmu sem hún hleypir engum manni inn í. Hún er sjálfstæð og sterk. Hún fer á göngu í steininn, ein og semur við dvergana. Hún á sig sjálf. Hún girnist menið og telur sig geta keypt það því verði sem upp er sett. 

Steinninn og dvergarnir
Steininn er tákn fyrir jörðina og fyrir gyðjuna. Hinn svarti steinn er Kybele og síðar steinninn í Mekka, sem allir Múslimar dýrka. Kabbala er tengt steininum. 

Dvergarnir eru líka tákn fyrir krafta jarðar. Þeir voru hér á undan manneskjunni, og samkvæmt Völuspá gerðu þeir fyrstu tilraunina til að skapa menn úr moldu. Sú var tíðin að menn og dvergar áttu mikil samskipti og nýttu styrk hvors annars, eins og segir í sögunni: “blönduðust þeir meira við menn í þá daga”. Þeir eru einnig tákn fyrir sköpun, hina villtu sköpun, fegurðina í náttúrunni og þá gripi sem eru ofar mannlegum mætti að skapa. Hinir mestu listamenn meðal okkar eru dverghagir. Nöfnin þeirra gætu sagt okkur eitthvað. Sá fyrsti heitir Alfrigg. Frigg er ást, frjósemi, frilla, Alfrigg hlýtur að vera hin mesta ást, frjósemi, frigð. Dvalinn er þekkt dverganafn, fjallað um hann í Völuspá og hjá Snorra, sá sem dvelur, hugsanlega djúpt, tengt svefni og draumum. Hann virðist fara fyrir dvergum. Berlingur er væntanlega lítill björn, sem tengist sköpun og uppruna manna. Grerr tengist gróanda. Allt eru þetta nöfn sem tengjast sköpun í náttúrunni, eiginleikum gyðjunnar. Þeir skapa líka þær gersemar sem ein gyðja þarf að eiga. 

Menið - Brisingamen

Menið er dýgripur sem skapaður er af kröftunum í iðrum jarðar, fulltrúum gyðjunnar í náttúrunni. En það er líka skapað í myrkrinu. Freyja girnist það. Hún gengur til steinsins dag einn og sér þá vera að ljúka við sköpunarverkið. Hún heillast... hún verður að fá það. Þeir heillast... þeir verða að fá hana. Hún byrjar á að bjóða í móti það sem hún veit að þeir eiga nóg af. Dvergarnir eru allir karlkyns, eins og dísir eru allar kvenkyns. Frjósemiskraftar þeirra og ást verður að fá útrás gagnvart kvenkyni annarra kynþátta. Þetta veit Freyja, og þótt hún reyni aðrar leiðir, þá veit hún hvað menið mun kosta hana. Og hún er tilbúin til að borga. 

Fjórir – jörðin – vígsla

Talan fjórir er tengd jörðinni og áttunum sem á jörðu tengjast sól, tungli og stjörnum. Ástarævintýri Freyju í steininum, með dvergunum fjórum, er vígsla. Í sjamanisma þarftu að mæta öllum fjórum áttum í fullkominni nekt og einlægni, áður en þú verður heil. Þá verðurðu vel áttuð, í jafnvægi og sterk. Brisingamenið er tákn fyrir þennan styrk, þetta jafnvægi, þessa áttun. 

Óðinn og Loki

Óðinn er konungur í Ásgarði, mestur karla og ástmaður Freyju, sem er mest kvenna. Hann elskar hana og óttast,.. og óttast að missa hana. 

Loki er lævís og klókur. Hann er klár og margt til lista lagt, m.a. getur hann breytt sér í allra kvikinda líki. Hann er það sem kallað er “Trickster”,  bragðarefur, skelmir, hrekkjalómur. Hann er það afl sem sífellt kemur á óvart, og jafnvel gyðjan sjálf sér ekki við. Hann er af fátækum ættum, sonur karls og kerlingar, og þarf að nýta gáfur sínar og beita brögðum til að komast til metorða. Óðinn kann að meta hann, en notar hann meira sem þjón eða jafnvel þræl en sem jafningja og vin. Móðir hans er kölluð Nál og hann breytir sér í flugu og smýgur inn um holu, þau komast það sem aðrir komast ekki. Jafnframt eru smugan og flugan hér erótísk tákn. 

“Samningurinn”

Til að fá menið aftur þarf Freyja að lúta afarkostum Óðins, það verður þeirra samningur. Hún þarf að sjá til þess að voldugustu menn heims berjist endalaust, rísi jafnskjótt og þeir falla, og halda bardaganum áfram, þar til einhver hetja nær að vega þá og leysa þá þannig úr ánauð. Hún bregður sér í líki valkyrjunnar Göndul, þegar hún vinnur verkið og sú er ekki vönd að meðulum. Hún lætur nauðga konum og myrða til að etja kappana gegn hvor öðrum. Þetta er ekki sú Freyja sem við viljum sjá og nýta sem fyrirmynd... eða hvað. Er mikilvægt að eiga sér fyrirmynd sem getur hagað sér eins og versta flagð. Gert voðalega hluti... af því að við gerum sjálfar voðalega hluti við vissar aðstæður. Sjá einnig þessa þætti í Vösungasögu (Brynhildur og Guðrún), Ragnar sögu loðbrókar (Áslaug/Randalín) og Laxdælu (Guðrún). 

